
'1936ko Gerra haurrei kontatua' idatzi du Iñaki Egaña historialariak 

MIKEL LIZARRALDE - DONOSTIA 

Visitacion Arana, Pilar Alonso, Antonio Garaigordobil, Matias Montero, Maria Angeles Ortueta, Victoria Arrien, Maria Narbaiza... izen anonimoen zerrenda luze batekin hasten da 1936ko Gerra haurrei kontatua, Iñaki Egaña idazle eta historialariaren (Donostia, 1958) azken liburua. Anonimoak izanagatik ere, liburuko protagonista dira horiek guztiak, Espainiako gerran hil baitziren. Artean ume zirela. 

Egañak 1936ko gerra izan du lan eremu nagusi azken urteotan, guda hari buruzko entziklopedian aritu baita lanean buru-belarri, eta gaur egun ere Aranzadiren indusketetan parte hartzen baitu. Nolanahi ere, ezagutza hori guztia izanda ere, «oso zaila» egin zaio Egañari gaztetxoentzako moduko kontakizun bat egitea, «gerra eta haurrak parekatzea ez baita politikoki zuzena. Oro har, historia gutxi erakusten diegu gaztetxoei, eta gerrari buruz, berriz, ezer ere ez, nahiz eta jakin badakigun gerretako biktima gehienak beraiek direla». Egañaren iritziz, «Euskal Herriak XX. mendean bizi izan zuen pasarterik gordinena» izan zen 36ko gerra, eta horregatik haurrek haren berri izan behar dutela uste du. Nolanahi ere, jakin badaki gurasoek seme-alabei gerraren zergatiak azaltzeko zailtasunak izaten dituztela eta horiek leuntzeko asmoarekin idatzi du liburua. Izan ere, haurrek irakur dezaten prestatu du testua, ulertzeko gaitzak diren pasarteak ahalik eta modu sinple eta arinenean jaso ditzaten. 
Galderak eta zalantzak 

«Heldu bati neurri batean azaldu diezaiokegu zer den gerra edo gatazka, baina nola saltzen diogu hori haur bati? Helduok denbora behar dugu dena ulertzeko eta gerraren hesteak ikusteko. Baina haurrek ez dakite denbora zer den, eta hori gabe nola uler dezakete bizitzaren zati ilunetako bat?». Galdera horiek egin zizkion Egañak bere buruari liburuaren ideia esku artean zuela, zeregin zail baten aurrean zegoela baitzekien: «Gerra giro jakin batean piztu zen. Errepublika garaian zen, baina aurretik diktadura izan zen eta Espainiako errege ohia, Alfontso XIII.a erbesteratua zegoen. Zalantza izan nuen zenbat gauza kontatu behar nituen, edota eskuinari eta ezkerrari buruzko azalpenak eman behar nituen». 

Azken batean, garai hartan muga ideologikoak argiagoak zirela deritzo Egañak: «Normalean eskuinak aberatsen alde egiten zuen eta ezkerrak langileen alde. Gaur egun, aldiz, ohartzen zara Marseillan langile gehienek Fronte Nazionalaren alde bozkatzen dutela».Azken hamar urteotan gerran ume ziren gizon eta emakume askoren testigantzak jaso ditu Egañak, eta horiek baliatu ditu kontakizun akademiko baten eta ipuinaren artean kokatzen den lan bat osatzeko: «Derrigorrezkoa da data batzuk azaltzea, baina sentimenduei ere lekua egin diet». Hala, Francoren indarrek aurrera egiten zutenean, 36ko udan, Euskal Herrian zein eguraldi egiten zuen kontatzen du Egañak. Ez da nolanahiko datua, hura XX. mendeko udarik hotzena izan baitzen. Donostian, gau batzuetan, 6 gradu besterik ez zituen hartu termometroak. Tankera horretako elementuak liburuan sartzeko pistak bere seme-alabek ematen dizkiotela azaldu du idazleak: «Laborategi gisa erabiltzen ditut, eta beraiek ematen dizkidate interesgarriak izan daitezkeen elementuak». Arantxa Iturbe kazetari eta idazleak lagundu zuen atzo Egaña liburuaren aurkezpenean, eta ama den heinean «liburuak galdera batzuk erantzuteko» balioko diola azaldu zuen: «Askotan haurrek telebistaren bitartez ikusten dute sufrimendua, eta galderak egiten dituzte; gaiztoak eta zintzoak nor diren edota hemen gerrarik egongo ote den. Eta frustrazioa eragiten du erantzunik ezin emanak». Iturberen iritziz, garrantzitsua da haurrek 36ko gerraz jakitea, «gertuko batzuek bizi izan zutelako hura». 
